
Nd. 156. Frumvarp til laga [131. mál]
um breyting á lögum um breytt verðgildi íslensks gjaldmiðils, nr. 35 frá 29. mai 1979.

Flm.: Ágúst Einarsson, Árni Gunnarsson, Benedikt Gröndal, Gunnar R. Pétursson,
Jóhanna Sigurðardóttir, Karvel Pálmason, Vilmundur Gylfason.

1. gr.
t stað orðanna ,,1. janúar 1981" í 1., 2., 3., 4., 5., 6., 7., 8. og 11. gr. laganna komi

orðin: 1. janúar 1982.
2. gr.

t stað ártalsins ,,1981" í 6. gr. laganna komi: 1982.



3. gr.
Í stað orðanna ,,1. júlí 1981" í 7. gr. laganna komi orðin: 1. júlí 1982.

4. gr.
Lög þessi öðlast þegar gildi.

Greinargerð.

Eins og öllum er kunnugt á samkv. núgildandi lögum að breyta verðgildi Ís-
lensks gjaldmiðils um næstu áramót. Hér er um að ræða verulega breytingu á einum
af höfuðþáttum íslensks efnahagslífs og er mikið í húfi að vel takist til. Þessi breyt-
ing hefur verið Í undirbúningi nokkuð lengi og ljóst er að landsmenn verða allir
að t~a á. Jafnframt verður fólki að finnast, að með þessari breytingu sé áfanga
náð í efnahagsstjórnun okkar, ef gjaldmiðilsbreyting þessi it að ná árangri.

Það var ótvíræður vilji þingheims, þegar lög um breytt verðgildi voru afgreidd
á Alþingi vorið 1979, að samfara gjaldmiðilsbreytingunni yrðu gerðar efnahagsráð-
stafanir er gerðu kleift að ná tökum á þeirri öru verðbólgu, sem hér hefur ríkt
undanfarin ár. Það fer ekki á milli mála, að við afgreiðslu þessa máls árið 1979
lögðu þingmenn mikla áherslu á þetta atriði.

1 umræðum á Alþingi hinn 29. janúar 1979 sagði þáverandi viðskiptaráðherra,
Svavar Gestsson, m. a., þegar hann mælti fyrir stjórnarfrumvarpi um breytt verð-
gildi Íslensks gjaldmiðils: "Þótt gjaldmiðilsbreyting hafi vitaskuld engin áhrif á
þróun verðbólgu út af fyrir sig má engu að síður ætla að hún geti orðið brýning tiI
að takast á við vandann af meiri einurð en áður og þannig orðið tákn nýs tímahils
í stjórn efnahagsmála." Auk þess sagði ráðherrann við sömu umræðu: "Hugsunin
með þessu frumvarpi og þeirri verðmiðilsbreytingu, sem það felur i sér, er fyrst
og fremst sú, að vera þáttur í heildaraðgerðum, að vera spori á stjórnvöld og al-
menning til að takast af alvöru á við þau efnahagsvandamál sem nú er við að glíma."

Þorv. Garðar Kristjánsson sagði m. a. við þá umræðu: "En forsenda þess, að
aukning verðgildis íslensku krónunnar hafi hin hagstæðu sálrænu áhrif sem vonast
er til, hlýtur að vera sú, að aðgerðin sé liður í víðtækri stefnumótun og fram-
kvæmd til að ráða bót á verðbólgunni og koma á stöðugleika og jafnvægi í efna-
hagslífi þjóðarinnar."

Ljóst er, að í tengslum við gjaldmiðilsbreytinguna um næstkomandi áramót
verða engar ráðstafanir gerðar í efnahagsmálum.

Núverandi ríkisstjórn kveður ýmsar aðgerðir í undirbúningi og skal ekki lagður
dómur á það hér, hvort svo sé. En ljóst er, að hverjar aðgerðir sem ríkisstjórnin
hefur í undirbúningi, þá verða þær ekki komnar til framkvæmda við gjaldmiðils-
breytinguna. Þar með er brostin meginforsenda fyrir samþykkt laganna á vordögum
1979.

Það er ekki tilgangur þessa frumvarps á nokkurn hátt að reyna að knýja fram
hjá ríkisstjórninni einhverjar efnahagsaðgerðir, heldur er hér miklu fremur um
það að ræða, að menn taki höndum saman og reyni að leysa þetta vandamál sam-
eiginlega, því að nú þegar er gjaldmiðilsbreytingin orðin vandamál. Ekki er um-
deilt meðal þingmanna, að gjaldmiðilsbreyting er heppileg aðgerð í tengslum við
samhliða efnahagsráðstafanir. Raunar má kveða svo fast að orði, að það væri ófyrir-
gefanlegt ef það tækifæri væri ekki nýtt.

Það er ekki heldur ágreiningsefni meðal stjórnmálaflokkanna á Alþingi, að
það sé heppilegt við réttar aðstæður að breyta verðgildi gjaldmiðilsins, eins og
gert er ráð fyrir í lögum nr. 35 frá 29. maí 1979. Ljóst er, að gjaldmiðilsbreyting
nú um áramótin án samhliða aðgerða í efnahagsmálum gerir sáralítið gagn miðað
við upphaflegan tilgang. Jafnframt glatast það góða tækifæri að nýta hin jákvæðu
áhrif gjaldmiðilsbreytingar til róttækra efnahagsaðgerða.



Tilgangsleysi gjaldmiðilsbreytingarinnar við núverandi aðstæður kemur best fram
í þVÍ,að ef verðbólgan fær að halda áfram eins og horfur eru á verður nauðsynlegt
eftir fimm til sex ár að taka núll aftan af krónunni og fimm árum seinna að taka
af annað núll, þannig að eftir ellefu ár eða innan við þann tíma stæðum við Í sömu
sporum og við stöndum nú. Þess vegna er nauðsynlegt að nýta þessa róttæku
breytingu vel.

Til að glata ekki þessu ágæta tækifæri, sem gjaldmiðilsbreyting að öðru jöfnu
er, er lagt til í þessu frumvarpi að gjaldmiðilsbreytingunni verði frestað í eitt ár
til að gefa ríkisstjórninni tækifæri til að móta stefnu í efnahagsmálum, sem hún
gæti þá lagt fram og unnið eftir samhliða breytingunni.

Frumvarp þetta firrir þó ríkisstj órnina engan veginn þeirri ábyrgð að reyna
sem fyrst að koma sér saman um og leggja fram tillögur í efnahagsmálum, en það
er óskynsamlegt að gera svona mikilvæga breytingu á gjaldmiðli landsins án nokk-
urra annarra ráðstafana. Það mundi einungis rýra þá litlu trú sem enn þá ríkir
hjá landsmönnum á okkar veika gjaldmiðli.

Röksemdir gegn þessu frumvarpi eru fyrst og fremst þær, að slík frestun sé of
seint ákveðin. Flutningsmenn vísa slíkum röksemdum á bug. Það gildir um þetta
mál ogöll önnur mál, að það er aldrei of seint að taka skynsamlega afstöðu.

Vissulega er undirbúningur langt kominn og þegar hefur verið lagt í töluverðan
kostnað. Seðlabanki Íslands mun vafalítið leggjast gegn þessu frumvarpi. En rétt
er að minna á það, að lög í þessu landi eru sett af Alþingi, en ekki í Seðlabanka
Íslands. Auðvitað munu tilteknir erfiðleikar vegna frestunar koma fram, en efna-
hagslíf Íslendinga mun ganga sinn vanagang, þótt við notum gömlu seðlana okkar
eftir 1. janúar áfram eins og við gerum 31. desember 1980.

Það er ekkert launungarmál, að í islensku efnahagslífi eru notaðar ávísanir í
mun ríkari mæli en gerist í öðrum löndum, og er orsökin fyrst og fremst sú, að
seðlar hérlendis hafa lágt verðgildi. Rétt væri að hefja þegar undirbúning og prentun
á stærri seðlaeiningum, til að mynda 50 þús. kr. seðli, samhliða samþykkt þessa
frumvarps, en þá ráðstöfun hefði reyndar átt að gera fyrir mörgum árum.

Það eru ekki einungis flutningsmenn þessa frumvarps, heldur landsmenn al-
mennt, sem eru fullir efasemda um gagnsemi gjaldmiðilsbreytingarinnar um áramót
miðað við þær aðstæður, sem nú ríkja Í íslensku efnahagslifi. Flutningsmenn eru
þess fullvissir, að frestun á þessari breytingu mun takast klakklaust, ef menn leggj-
ast á eitt við að leysa þau vandamál sem upp kunna að koma.

Flutningsmenn leggja ríka áherslu á að máli þessu verði hraðað i afgreiðslu
Alþingis vegna eðlis þess.


